HOTUBA YA MHESHIMIWA KASSIM MAJALIWA MAJALIWA (MB.), WAZIRI MKUU WA JAMHURI YA MUUNGANO WA TANZANIA KATIKA HAFLA YA UWEKAJI WA JIWE LA MSINGI LA UJENZI WA KITUO CHA AFYA DARAJA LA PILI SHEHIA YA KENDWA MKOA WA KUSINI PEMBA TAREHE 09 JANUARI 2022

SALAMU
· Mheshimiwa Dkt Khalid Salum Mohammed, Waziri wa Nchi Afisi ya Makamu wa Pili wa Rais, Sera, Uratibu na Baraza la Wawakilishi – Zanzibar;
· Mheshimiwa Mattar Zahor Masoud, Mkuu wa Mkoa wa Kusini Pemba;
· Mheshimiwa Salama Mbarouk Khatib, Mkuu wa Mkoa wa Kaskazini Pemba;
· Ndugu Yussuf Ali Juma, Mwenyekiti wa CCM Mkoa wa Kusini Pemba;
· Ndugu Thabit Idarous Faina, Katibu Mkuu Afisi ya Makamu wa Pili wa Rais, Sera, Uratibu na Baraza la Wawakilishi Zanzibar;
· Dkt. Fatma Mrisho, Katibu Mkuu Wizara ya Afya Ustawi wa Jamii Wazee Jinsia na Watoto Zanzibar;
· Waheshimiwa Wakuu wa Wilaya za Mkoani, Chake Chake, Wete na Micheweni;
· Ndugu Ladislaus Mwamanga, Mkurugenzi Mtendaji TASAF Makao Makuu;
· Makatibu Tawala wa Mikoa na Wilaya;
· Maafisa wadhamini wa Wizara za SMZ;
· Waheshimiwa Wabunge na Wajumbe wa Baraza la Wawakilishi;
· Wakurugenzi wa Mabaraza ya Miji na Halmashauri ya Wilaya;
· Watendaji wa Ofisi ya Makamu wa Pili wa Rais, Sera, Uratibu na Baraza la Wawakilishi Zanzibar na TASAF Makao Makuu;
· Viongozi wa vyama vya Siasa mliopo hapa;
· Ndugu Viongozi wa dini;
·  Wanahabari;
· Mabibi na Mabwana.
Assalaamu Alaykum! 
Ninawasalimu kwa Jina la Jamhuri ya Muungano wa Tanzania!
SHUKRANI         
Ndugu Wananchi, awali ya yote, nami niungane na wenzangu walionitangulia kumshukuru Mwenyezi Mungu, mwingi wa rehema kwa kutujalia afya njema na pia kutuwezesha kushiriki katika hafla yetu hii ambayo ni sehemu ya shamra shamra za maadhimisho ya miaka 58 ya mapinduzi matukufu ya Zanzibar.
Pili, ninawashukuru wale wote waliohusika katika maandalizi ya shughuli hii muhimu wakiongozwa na Mheshimiwa Mattar Zahor Masoud, Mkuu wa Mkoa wa Kusini Pemba.
Tatu, nitoe shukrani zangu za dhati kwa uongozi wa TASAF Makao Makuu kwa kuendelea kusimamia Mfuko wa Maendeleo ya Jamii. Hakika mmekuwa chachu ya kuleta maendeleo nchini kwa kuimarisha hali ya kiuchumi kwa wananchi na kutekeleza miradi mbalimbali ya ujenzi, ambapo leo tunaenda kushuhudia uwekeji wa Jiwe la msingi Kituo cha Afya Daraja la Pili katika Shehia ya Kendwa.
Nne, nitumie fursa hii kuwashukuru viongozi wenzangu wa Chama na Serikali kwa kuweza kujumuika katika shughuli hii muhimu ya ujenzi wa taifa letu ikiwa ni sehemu ya utekelezaji wa Ilani ya Chama cha Mapinduzi ya mwaka 2020. Kipekee, niwashukuru wananchi wote wa Shehia ya Kendwa, Kiwani, Mtangani na Shehia nyingine za jirani ambao mmeacha shughuli zenu na kuja kushiriki katika tukio hili adhimu. Hongereni sana!!!
Rai yangu kwenu hususan katika kipindi hiki tunapoelekea kwenye kilele cha maadhimisho ya miaka 58 ya mapinduzi matukufu ya Zanzibar, tuendelee kudumisha muungano wetu, umoja na mshikamano wa wananchi kwa kufanya kazi kwa bidii ili kujikwamua kiuchumi. 

SALAMU ZA VIONGOZI WAKUU WA NCHI

Ndugu Wananchi, ninatambua kuwa ujio wangu kisiwani Pemba umetanguliwa na ziara ya Mheshimiwa Samia Suluhu Hassan, Rais wa Jamhuri ya Muungano wa Tanzania na Amiri Jeshi Mkuu ambaye tarehe 07 Januari 2022 alishiriki kilele cha matembezi ya miaka 58 ya mapinduzi Matukufu ya Zanzibar. Mheshimiwa Rais anawapongeza na kuwashukuru sana vijana na wananchi kwa ujumla kwa kuendelea kumuunga mkono sambamba na kuhimiza umoja na mshikamano miongoni mwenu.
Vilevile, nitumie fursa hii kumshukuru na kumpongeza kwa dhati Mheshimiwa Dkt. Hussein Ali Mwinyi, Rais wa Zanzibar na Mwenyekiti wa Baraza la Mapinduzi kwa kuendelea kusimamia dhamira na azma yake njema ya kuwaletea maendeleo wananchi wa Zanzibar. Hivyo, tuendelee kumuunga mkono ili aweze kutufikisha kule tunakokukusudia. Kama mwenyewe anavyosisitiza kuwa yajayo …yanafurahisha.
Aidha, nami niungane na Mheshimiwa Rais kutoa pole kwa Mheshimiwa Mattar Zahor Masoud, Mkuu wa Mkoa wa Kusini Pemba na wananchi wote kwa ujumla kufuatia ajali ya boti iliyogharimu maisha ya watu tisa na kusababisha wengine kumi kupotea wakati wakitokea Chakechake kwenda msibani katika kisiwa cha Panza. Mwenyezi Mungu aziweke roho za marehemu mahali pema. Amin!

MRADI WA UJENZI WA KITUO CHA AFYA SHEHIA YA KENDWA
Ndugu wananchi, shughuli yetu kuu ya leo ni uwekaji wa jiwe la msingi la mradi wa ujenzi wa kituo cha afya daraja la pili unaotekelezwa kwenye Shehia hii ya Kendwa, iliyopo mkoa wa Kusini Pemba. Ni dhamira ya ....Mradi huu utakapokamilika utakuwa na faida mbalimbali zikiwemo:-
Moja:
Upatikanaji wa huduma bora za matibabu, kwa wananchi wa Shehia ya Kendwa na Shehia za jirani; 
Mbili:
Kuwapunguzia wananchi hususan akina mama na watoto changamoto ya kutembea masafa marefu kufuata huduma za afya ya Mama na Mtoto; 
Tatu:
Mradi huu utakuwa chachu ya kuimarisha afya na uzazi salama pamoja na kupunguza vifo vya akina mama na watoto;
Nne:
Kuhakikisha upatikanaji wa huduma za maabara, huduma za chanjo, huduma za meno na huduma nyengine muhimu; 
Tano:       Upatikanaji wa ajira kwa wananchi za moja kwa moja na zisizo za moja kwa moja. Vilevile, ni imani yangu kuwa hata katika kipindi hiki cha  utekelezaji wa mradi huu tayari mradi umetoa ajira za mafundi na ajira kwa watoa huduma za chakula yaani Mama lishe na Baba lishe. Upatikanaji wa ajira hizo umechangia kuongeza kipato kwa walengwa na kusaidia kujikwamua dhidi ya umaskini.
Ndugu Wananchi, nitumie fursa hii kuwaomba wananchi, viongozi na watendaji wanaosimamia mradi huu kuendelea kushirikiana na kufanyakazi kwa kasi zaidi ili kukamilisha ujenzi huu kwa wakati uliopangwa kwa lengo la kuwapa fursa wananchi kufaidi matunda ya mapinduzi matukufu ya Zanzibar.
Aidha, niwaombe Uongozi wa Shehia na Wizara ya Afya kuhakikisha majengo haya pamoja na miundombinu yake inatunzwa vema pamoja na vifaa vitakavyonunuliwa kwa matumizi ya sasa na ya baadaye. Kwa upande wa nyumba ya daktari niwaombe watumishi watakaopata fursa ya kuishi katika jengo hili kuitunza vizuri sambamba na kupanda miti na kutunza mazingira yanayowazunguka. Kwa kufanya hivyo nyumba hizi zitaendelea kuwa katika hali nzuri na mtaepusha gharama za matengenezo yasiyo ya lazima. 
MAADHIMISHO YA MIAKA 58 YA MAPINDUZI 

Ndugu Wananchi, sote tunatambua kuwa tupo katika kipindi cha kuadhimisha sherehe za miaka 58 ya Mapinduzi Matukufu ya Zanzibar, ambayo yalifanywa na Wazanzibari wenyewe kwa lengo la kuondoa unyanyasaji ikiwemo kukosa fursa za upatikanaji wa haki ya elimu, afya na huduma nyengine muhimu kwa wananchi wa Zanzibar. Ni dhahiri kuwa mapinduzi hayo yamewafanya Wazanzibari kuheshimika na kuweza kupata haki zao za msingi. 

Ndugu Wananchi, sote tu mashuhuda wa matunda yaliyotokana na mapinduzi ya mwaka 1964. Hivyo, hatunabudi kujivunia matunda ya mapinduzi hayo na kuendelea kuyalinda na kuyatunza kwa hali na mali. Tukumbuke kwamba kabla ya mapinduzi huduma za elimu na afya zilikuwa zikitolewa kwa matabaka na kwa watu maalum. Hivyo, wengi wao waliachwa na kutokupata elimu na afya bora jambo ambalo liliwanyima haki zao za msingi, lakini leo hii tunashuhudia mapinduzi makubwa katika sekta ya afya kwani wengi wa wananchi wanaendelea kupata huduma za afya bure tena zenye kiwango bora.  

Ndugu Wananchi, Mpango wa Kunusuru Kaya Maskini ni miongoni mwa utekelezaji wa Ilani ya Chama cha Mapinduzi katika kuleta maendeleo kwa Wananchi. Mpango huu umekuja kwa dhamira ile ile ya Serikali ya kuondoa umaskini wa kipato, kuimarisha huduma za elimu na afya sambamba na kutoa fursa mbali mbali za stadi za maisha kupitia vikundi vya wajasiriamali ambao ndio hasa dhamira ya Mapinduzi Matukufu ya mwaka 1964.

Ndugu Wananchi, namna bora ya kuenzi na kuadhimisha mapinduzi ya mwaka 1964, ni kuunga mkono jitihada za Mheshimiwa Dr. Hussein Ally Hassan Mwinyi, Rais wa Serikali ya Mapinduzi Zanzibar na Mwenyekiti wa Baraza la Wawakilishi za kupiga vita aina zote za udhalilishaji ambazo kuendelea kwake kunaweza kurudisha nyuma juhudi za Serikali na jamii katika kuleta maendeleo. Hivyo basi, niendelee kutoa wito kwa wazazi, walezi na jamii kwa ujumla kupiga vita udhalilishaji wa Wanawake na Watoto mambo ambayo yanapoteza heshima na haiba ya nchi yetu.

Jitihada za pamoja ni nguzo bora ya ushindi katika harakati zozote hivyo nitoe wito kwetu sote kwa pamoja tushirikiane katika kutokomeza udhalilishaji kwa kupinga, kuwafichua na kuwafikisha katika vyombo vya Sheria wale wote wanaofanya udhalilishaji huu kwa wanawake na watoto lakini pia hatunabudi kurejesha utamaduni wetu wa malezi ya pamoja ili kudhibiti vitendo viovu kwa jamii na Taifa kwa ujumla.  
UMUHIMU WA SENSA YA WATU NA MAKAZI
Ndugu Wananchi, nchi yetu mnamo mwezi Agosti 2022 inatarajia kufanya sensa ya Watu na Makazi. Zoezi hili ni muhimu kwani huipatia nchi takwimu za msingi zinazotumika katika kutunga sera, kupanga mipango na programu za maendeleo pamoja na kufuatilia utekelezaji wake. Licha ya hayo, ni dhahiri kuwa, takwimu rasmi zitaiwezesha Serikali na wadau wengine kufuatilia na kutathmini malengo yaliyofikiwa katika kutekeleza mipango ya maendeleo iliyokusudiwa, kubaini changamoto mbalimbali zitakazojitokeza katika sekta zote na hatimaye lengo la kuweka mikakati ya kukuza uchumi na kupunguza umaskini. miongoni mwa jamii.
Hivyo, sambamba na kuadhimisha miaka 58 ya Mapinduzi, nitumie fursa hii kuwakumbusha wananchi wenzangu umuhimu wa kushiriki kikamilifu katika sensa ya watu na makazi ili kupata takwimu zitakazowezesha mipango mbalimbali ya maendeleo inayoendelea kupangwa na kutekelezwa kwa lengo la kuimarisha upatikanaji wa huduma za kijamii na kiuchumi. Kwa kuzingatia ukweli huo, nitoe wito kwenu nyote tujitokeze kwa wingi siku ya kuhesabiwa, tuwape ushirikiano makarani wa sensa na kutoa taarifa sahihi. Tusikubali kurubuniwa na watu wasiotutakia mema. Sensa ni kwa ajili ya maendeleo yetu.
MAPAMBANO DHIDI YA UKIVO-19

Ndugu Wananchi,  kama mlivyosikia, hivi karibuni Shirika la afya Duniani limetoa taarifa ya uwepo wa aina mpya ya kirusi cha UVIKO – 19 na kufanya kuwa na wimbi la nne la ugonjwa huu. Hivyo, ndugu zangu tuendelee kuchukua tahadhari ili kujikinga na tishio hili la wimbi la nne kwa kuvaa barakoa, kuepuka mikusanyiko isiyo ya lazima, kutumia vitakasa mikono, kuzingatia maelekezo ya wataalam pamoja na kujitokeza kupata chanjo. Chanjo ni muhimu kwani mtu aliyepata chanjo, hata kama ataambukizwa virusi vya UVIKO-19, ugonjwa hautakuwa na matokeo mabaya ukilinganisha na mtu ambaye hajachanjwa. Hivyo nitumie fursa hii kuwasihi wananchi wote kuzingatia ushauri unaotolewa na wataalamu wetu wa afya na kujitokeza kwa wingi kwenye vituo vya kutolea chanjo. 
HITIMISHO

Ndugu Wananchi, nikiwa naelekea kuhitimisha hotuba yangu nirudie tena kuupongeza Uongozi wa Mfuko wa Maendeleo ya Jamii (TASAF) chini ya Mkurugenzi Mtendaji Ndugu Ladislaus Mwamanga, kwa kazi nzuri unazoendelea kuzifanya nchi nzima, ni dhahiri kwamba TASAF ni mkombozi mkubwa wa wanyonge. Hivyo, tuendelee kuwasaidia wananchi na kuchapa kazi kwa bidii na uaminifu ili malengo ya Serikali yaweze kutimia. 
Tumeshuhudia miradi mbalimbali ya maendeleo inayotekelezwa na TASAF ambayo hadi sasa inaendelea kutoa huduma kwa jamii kama vile ujenzi wa vituo vya afya, ujenzi na ukarabati wa madarasa, kuimarisha kilimo kupitia miradi mbali mbali ya umwagiliaji pamoja na mafunzo kwa Wajasiriamali. Hivyo basi, nitoe wito kwa TASAF mueendelee kutoa huduma kwa jamii pale zinapohitajika na kuyafikia maeneo mengi zaidi yenye uhitaji. 
Ndugu Wananchi, kipekee, niwashukuru na niwapongeze kamati za usimamizi wa miradi kwa juhudi kubwa mlizozichukua katika kufanikisha ujenzi wa miradi hii kwa uaminifu na uzalendo mliouonesha hadi leo hii tumekuwa na furaha kubwa kuona hatua tuliyofikia na kuweka jiwe la msingi. Endeleeni na kasi hiyohiyo huku mkihakikisha ubora wa majengo unalingana na thamani ya fedha inayotumika.
Ndugu Wananchi, mwisho kabisa niwapongeze na kuwashukuru watendaji wote wa Ofisi ya Makamu wa Pili wa Rais kwa kuendelea kutekeleza majukumu yao mbalimbali ya kiserikali yakiwemo haya ya usimamizi wa miradi ya jamii kupitia Mpango wa Kunusuru Kaya Masikini chini ya Mfuko wa Maendeleo ya Jamii Tanzania (TASAF). Bila kuwasahau waandishi wa habari   kwa kushirikiana nasi katika shughuli yetu hii muhimu na wananchi wote mliojitokeza. 
Ndugu Wananchi, baada ya maelezo yangu haya mafupi, sasa niko tayari kuweka jiwe la msingi la majengo ya mradi wa Kituo cha Afya Kendwa na kazi iendelee kwa kasi kubwa zaidi. 
Mapinduzi…. Mapinduzi……… Mapinduzi………
AHSANTENI SANA KWA KUNISIKILIZA.

